
Li Rantoele
Soce Nén Recwårlante
(S.N.R., a.s.b.l.)
Po tolminme kéne racsegne
sol walon, et sol soce,
emilez ås mimbes del
Rantoele :
Olivier Esnault :

oesnault@tele2.be
Thierry Dumont :

TDumont@europarl.eu.int
Lucien Mahin :

lucyin@walon.org
Pierre Otjacques :
pierre.otjacques@skynet.be
Pablo Saratxaga :

pablo@walon.org
Inte di nozôtes soeye-t i

dit :
Dins Li Rantoele (Li
Ranteûle, li Rantwèle, La
Rantwâye, lu Rantoûye,
l' Arantwèle, l' Aragnrîye,
l' Arnitwale, l' Arincrin, la
toile d'araignée), nos sayans
di mete les årtikes e
rfondou walon u cmon
walon u unifyî walon, ça
vout dire on scrijhaedje e
walon ki sereut l' minme po
tertos. Si vos ndè djåzez e
francès, dijhoz purade
wallon unifié u wallon
commun.
Dispu 2000, les mots ki sont
ddja “decidés” ni sont scrîts
k' avou ene ortografeye.
Mins ni vos sbarez nén si
vos ndè trovez kécfeye
deus : gn a çou k' on lome
les dobès rfondowes :
zoupler / hopler; djaeye /
gaye; vir / vey, evnd.
Responsåvisté
Ni rovyîz nén, ki ça våye
come ça vout, ki c' est li
scrijheu(se) k' est
responsåve di çou k' i (ele)
dit, noer so blanc.

Abondroets
Les textes publiés dans "Li
Rantoele" peuvent être
repris en citant la source.
Les scrijhaedjes del
Rantoele polèt esse riprins
tot mårcant l' sourdant.

Et n' rovyîz nén ki :
xh se prononce
généralement ch et jh se
prononce j (les 2 se
prononcent h à Liège); ea se
prononce ia ou ê (fr. eau);
én se prononce
généralement in (én ou é à
Charleroi); ae se prononce è
à Liège, a à Namur et Sud-
Ardenne, â à Charleroi dans
le suffixe  -âdje), oe se
prononce généralement wè
(eû à Liège, mais aussi è, û,
ë, wa, oû, wê, etc.), sch se
prononce sk ou ch (mais h à
Liège); oi se prononce wa a
Namur, wè à Liège, ôn a
Charleroi et oû à Nivelles, å
se prononce au à Namur, â
en Haute-Ardenne, et
variablement au, â, ou a à
Charleroi; ô se prononce
nasalisé en Ardenne et à
l' Est du Brabant (presque
on), et oû à Nivelle; sh se
prononce ss à l' Est et ch à
l' Ouest; oen se prononce
souvent on à l'Est et win à
l'Ouest.
Les linguistes appellent ces
lettres des diasystèmes ou
archigraphèmes, en wallon
les betchfessîs scrijhas.

En wallon unifié, tous les E
internes se prononcent è.
remantchî = rèmantchî ;
soce nén rècwårlante.

La lettre é ne s' écrit que si
elle représente un phonème
du wallon (ceréjhe, tuzé).
Mais pas si elle provient
d' un calque du français
prezinter, republike (lire è)

Di traze a catoize

Bibioteke di lives e walon
Bibioteke Nicolas Pietkin, å
prumî astaedje del Viye
Abeye el Tcheslêye, di
Måmdey. Drovowe tos les
mierkidis (di 10 e. a nonne;
di 2 eures di l' après-nonne a
5 eures del vesprêye).
Racsegnes :
Roland Blaise 080-880064;
Léon Moor 080-330302;
Willy Seffer 080-337826.
Tchanson e walon

Li semdi 1î d' decimbe,
fiesse del tchanson walone å
Triyanon, a Lidje.
Lives e walon a vni.

Å Muzêye do Pårlaedje e l'
Årdene (racsegnes :
joel.thiry@marche.be)
Li live da Joseph Bily "A
Nassogne, fwait bon viker",
da Joseph Bily, serè strimé
divant waire.
Al Rantoele
"Dji m' lome Meliye" : on
roman da Jean Goffart (e
rfondant walon carolo).
Bates di scrijhaedjes e
walon : (Dierinne broke po
les deus : 31 d' decimbe).
Bate del Kiminålté
francesse: del powezeye et
èn ovraedje di filolodjeye
walone; 5 egzimplaires sins
muchyî s' no a : Bernadette
Jassogne, 44, Bd Léopold II,
1080 Bruxelles.
Pris Joseph Durbuy : totès
belès letes e walon;
evoyaedje anonime a :
Bernard Louis,
rue Bois l'Evêque, 13,
5300 Namêche.
Nosse gazete so les fyis
Belès letes, gaztaedje :
http://aberteke.walon.org/

mailto:oesnault@tele2.be
mailto:TDumont@europarl.eu.int
mailto:lucyin@walon.org
mailto:pierre.otjacques@skynet.be
mailto:pablo@walon.org
mailto:joel.thiry@marche.be)
http://aberteke.walon.org/

Li 30 di djun, ene djin d' Dilbek racuze deus "djipsenes" ki dmorèt avår la, Andjelica ey Anna
Cajamarca, li feye eyet l' mame, d' esse des "hapeuses di poyes ås djins". Come ele n' ont
pont d' papîs, on lzès reclôt al gayole po clandestins. Les djins s' ont fwait må d' zeles, et
bate li smele po les aveur foû. Lacobén k' gn ava on "happy end" li 30 di djulete al nute.

Andjelica, inte Brussele et l' Ecwateur
Po passer s' tins tot al
dilongue di l' esté, gn aveut
kel fouyton do fôrmaedje do
novea govienmint. C' esteut
sins conter so les gaztîs,
spanis ådla po les cis ki
n' shuvèt nén l' fôre di
Libråmont. Ça fwait k' il ont
criyî Barabasse avou
l' afwaire del pitite Andjelica.
Po dire li veur, ci n' est nén
trop må ki l' kesse di
l' abagance sins papîs
rivegne insi sol divant do
scanfår.
Tos les diswalpés payis
sont-st ehalés avou ene
flouxhe d' abagants
« stoumelignes ». Et les
govienmints sayî do trover
des sûteyès rexhowes,
k' acontrént les abondroets
des djins. Mins,
disk' asteure, n' a co nouk
k' a-st arivé al taeye ås
fraijhes. Paski pocwè ?
Paski bråmint des
clandestins vinèt djusse po
bouter, po wangnî leu crosse
on pô mî ki dins leu payis.
Gn a pont d' må a ça.
A cmincî do moumint k' i
tchuzixhèt di passer l' aiwe, i
savèt bén çou k' i riskèt.
Mins i savèt bén ossu ki, on
bea côp, on dene des papîs
a ene peclêye d' abagants ki
sont-st arivés a bon pôrt.
Dj' a rescontré on côp a
Brussele deus
Colombyinnes ki n' avént
pont d' papîs. Ouy, ele sont
marieyes et viker dins les
regues, ene a Brussele,
l' ôte el Swisse. Elle ont
minme li toû po revoyî

sawants dringueles a leus
parints ki sont dmorés låvå.
Fåreut i leyî aploure tos les
djins ki volèt vni bouter e
nosse payis ? Neni, saiss !
Adon, on vicreut bénrade e
l' anartcheye. Mins dji pinse
ki po les abagants ki
prouvnut k' i prindèt pårt a
l' economeye, i dvreut
n aveur des moyéns po k' on
lzî dene, lweyålmint, leus
papîs. Mins i fåreut kécfeye
ratåvler et rituzer totes les
lwès sociåles. Paski, come
di djusse, cwand on est sins
papîs, on n' pout ovrer k' å
noer.

Li cåze da Andjelica eyet
s' mame nos fwait tuzer a
l' ovraedje del police ki
toume sol dos di sacwants
clandestins, tins k' les ôtes
ratindèt påjhirmint k' on lzî
dene des papîs, cwand on
rfrè on nouzome
regularijhaedje.
Les Holandès, tant k' a zels,
vinèt di rcandjî leu lwè, po
mî ascoyî des abagants.
Il est grand tins ki les lwès
so l' abagance soeyénxhe
decidêyes å livea des
redjons, estô d' ratinde ene
refôme di l' Estat federå po
candjî des lwès kel tins a
forcrexhou [obsolètes].

Ey e l' Ecwateur ?
Li prezidint eyet s' feme ont
bén fwait di vni dire bondjoû
al pitite Andjelica eyet
s' mame tins k' elle estént el
pote a Brussele. Mins gn a
co dpus d' mantches a mete
låvå, e leu payis. Ouy, li
prumî d' awousse, li gazete
"El Mercurio" di Quito,
riclame k' i gn a dpus di
1.400 efants d' reclôs "a
l' amigo" e l' Ecwateur, et
dins les minmes prijhons ki
les grandès djins.
Gråce, nosse dame li
Prezidinte, vos k' est ene
Bedje come nozôtes, mins
fåreut motoit kimincî pa
schover divant vost ouxh,
edon ?
Åresse, les gazetes di ladrî
ni ramtèt nén kel prezidint et
si cpagneye ont vnou fé on
toû a Brussele.
I fåt ricnoxhe ki, cwand on
est mwaisse e l' Ecwateur,
on est todi so des tchôdès
braijhes. Gn a nou prezidint
k' a yeu tot fwait s' mandat,
dispu 20 ans, et co hay.
Dabôrd, sohaitant bon
coraedje a Monsieu Rafayel
Correa et Nosse dame
Malherbe po-z atchever leu
prezidince.
Dj' inme ostant por zels ki
por mi.

André Dumoulin, Panama
Ratournaedje : Li Rantoele

Rimetou a 2004, li « movmint walon » (pitits pårtis ki volnut dipus d' competinces pol
Walonreye), ont rmonté eshonne di 31.000 a 38.000 vwès. Ça fwait tolminme 20 åcint. Mins,
tot conté tot rabatou, nos fåt dire ki l' apinse d' ene Walonreye dislaxheye del Beldjike ni fwait
nole ascoxheye. Et dmorer a l' aschate [marge extrême] do djontî politike. Li rezultat, tertos
eshonne, dimane dizo les 2 % des vôtaedjes et n' a bodjî ki di 1,4 à 1,7%.

Henry Wilder, sol djåspinreye « Toudi »

Esse politkî et bouter po l' Waloneye

Li gazete "Li Rantoele" m'a
dmandé di scrire on ptit papî
po vos spliker mi-n
esperyince di politikî. Et vo
m' la a vos scrire, padvant
mi computrece. Et dji mi
dmande, på ké costé
cminchî ?

Li « mouvmint walon »
Pitète bén cminchî avou çou
k' on lome li « mouvmint
walon ».
La ki les Walons n' ont nén
seulmint on pårti po sayî
d' les waranti [protéger] des
djins ki n' ont pont d' bounès
idéyes por zèls. Il end ont
trwès ! Gn a li RW, k' est
l' pus vî et ki tot l' monde
conèt. Gn a "France", li
deuzyinme, ki boute po
raloyî l' Waloneye a
l' "France". Et gn a li RWF,
k' a les minmès idéyes ki
"France" mins ni n' vout nén
bouter avou les ôtes.
Paski, dedja ki nos avans les
raloyisses et les
indépindantisses, ces djins
la ni savenut nén bouter
eshonne.
Pocwè ?
Scusez m', mes djins, di dire
çoula, mins paski gn a co
des vîs ki tuzenut k' i sont tot
seus a coneche li vraiy.
Pask' i n' sont nén ddja
capåbes di vey ki nos
veyans voltî nosse
Waloneye et ki nos divréns
satchî tertos sol minme
coide : fé moru li Francesse
Kiminålté, pî bouter a fé del

Waloneye on payis, on
estat ! Mins dji voe ki dins
les pus djonnes (et cwand di
di "djonne", dji cåze di djins
k' ont mwins di cwarante
ans) ça boudje, ça rmouwe,
ça candje.

Et adon pitète bén k' on djoû
gn årè k' on seu parti po
prinde boune sogne des
Walons, di leu payis, di leu
culture et di leu lingaedje.
Bouter po l' Waloneye,
ç' n' est nén åjhey paski nos
fijhans avou çou ki nos
avans, et ci n' est nén grand
tchoi.
Cwand nos nos volans fé
conèche, i nos fåt aler cwé
les liards ou çk' i sont : dins
nosse potche !
C' est malåjhey di trover des
djins ki sont presses a
prinde do timps et piede des
cårs, a vinu on semedi a
Nameur po cåzer do pårti, a
si lever timpe a l' rozéye po
coler des afitches.
Les reyaccions des djins

Et les djins sont droles. Les
pus djintis nos dijhenut ki
nos estans des djondous.
Les pus fels nos traitnut
d' walingants, ki c' est ddja

mwins binamé, eyet minme
di racisses ou
d' estremisses.
Endè fåt i, del pacyince, po
lzeû splikî ki, tot çou ki nos
vlans, c ' est ki l' Waloneye
poluche raviker come
Waloneye, et nén come
« francès-dvisante
Beldjike ».
I nos fåt splikî ki, por nos, on
n' est nén Walon
otomaticmint, på skepiaedje
mins seulmint si on a håsse
di l' esse. Yannick Bauthière
n' est nén pus Walon ki
Pablo Saratxaga !
I nos dijhenut ki nos estans
des nacionalisses si nos
n' veyans nén voltî
l' Beldjike. Mins mi, i
m' shonne ki les
nacionalisses sont purade
do costé des djins ki
n' veyenut nén les diferinces,
les djins ki volenut ki tos les
Flaminds et tos les Walons
divegnnut des Beldjes, ki
gn euxhe pupont di
lingaedjes redjonreces, di
diyalekes, ki tot le monde
tuze come zels...
C' est d' l' ovraedje, savoz,
d' esse on walon politikî !
Mins nos n' leyans nén
tchaire l' afwaire, paski nos
veyans voltî nosse pitite
patreye !

Yannick Bauthière

Enerdjeye

Atomike, nonna, gråce ?
Atomkraft, nei, tak ! C' esteut
des plake-tot-seus ki vos
voeyîz totavå, el
Daenmåtche [Danemark],
dins les anêyes 1970, dedja.
Dispu don, li Beldjike a
parvinou a-z aveur 57 åcint
di si corant prodût a Doel et
Tîhondje.
Mins, e 2002, li govienmint
bedje a decidé di clôre les 7
reyacteurs tré k' il åront 40
ans. Ça fwait kel prumî
serreut botike e 2014, eyet
l' dierin e 2025. On
decidaedje ki n' a nén fwait
ki des binåjhes.
Paski, d' èn ôte des costés, li
Beldjike a eto siné
l' Protocole di Kioto. Lavola,
ele s' a-st egadjî a rastrinde,
did ci a 2008-2012, ses
evoyaedjes di CO2 di 7,5%
eneviè les cenes di 1990.
Les "tchimisses" volnut ki ça
n' si pout di respecter Kioto,
sins l' enerdjeye atomike.
Les ecolodjisses recasnut ki
l' nawearin, ci n' est ki 10
åcint di tot l' alouwaedje
d' enerdjeye el Beldjike.
Et s' atouwer : - "Vos avoz
l' five climatike" - "Et
vozôtes, li cancer atomike."

Kî çk' årè råjhon ?
Si on rwaite do costé des
pris d' l' uraniom, on voet
bén ki tos les payis n' ont
nén l' minme avuzion ki les
Bedjes et les Almands so
l' avni di l' enerdjeye
nawearinne.
Come d' efet, li Chine, li
Rûsseye et les Stats Unis
s' aprestèt a diswalper pår
leu-z enerdjeye nawearinne.
Les troes payis vont produre
38 åcint di l' enerdjeye
atomike daegnrece e 2010,
et 45 % e 2030. Et come pol

petrole, gn årè nén do minrê
d' uraniom po fé. Ça fwait
k' les pris gripnut pår.

 (Pris d' l' uraniom e dolårs US li
live, inte 2000 eyet 2007)

Come di djusse, les djins ont
todi ene hisse di l' atomike
dispu l' petaedje do
reyacteur di Tchernobil.
Portant li Commission
Uropeyinne a fwait aler ses
xhiletes. L' impôrtaedje
d' enedjeye di l' U.U. va
zoupler a 65 % di
l' alouwaedje divintrin
[consommation interne] e
2030.
Ça fwait k' on-z est cåzu
oblidjî di wårder les cintråles,
a costé des todi-poujhåvès
enerdjeyes [énergie
renouvelables] comme les
tourniketreyes [parc éolien].
Les politikîs bedjes et
almands ont l' air di fé do dji-
-vou-dji-n'-pou.

Djouwer al Boûsse

Todi on djeu d' tirlibibi
Ci côp ci, ci n' est nén vosse
nenene ki vos l' dit. C' est
l' Bruno Colmant, on fén
cnoxheu do monde des
Boûsses et del finance.
Et balter tos les cis ki
fwaiynut des coubes et des
formules al shijh cwate
troes. C' est çou k' on lome li
corwaitaedje tecnike. Il est
minme mocrê avou les cis ki
studièt les contes del
societé, tot lzès
racatournant. Çou k' on
lome li corwaitaedje
[analyse] fondamintå.

On cours di boûsse, endè
va-ti, c' est ene sacwè ki
cåze do passé. i vout dire
k' a on metou moumint, gn a
deus djins k' avént ene idêye
diferinne del valeur d' ene
société. Li vindeu aveut les
pinses ki l' cours di Boûsse
aléve baxhî (ôtmint, il åreut
wårdé ses tites). L' atchteu,
lu, a dins s' tiesse ki l' cours
di cisse societé la va monter.
ôtmint, i n' åreut nén stî mete
des sôs po lzès piede.
Insi, on cours di boûsse ni
mostere nén li vraiye valeur
d' ene societé, mins l' idêye
k' i gn a dins l' tiesse di deus
djins å dfwait des benefices
di cisse societé la dins
l' avni.
Li cours di boûsse n' est nén
rashiou so les dnêyes k' ont
stî eplaideyes : ces dnêyes
la, cwand ele sont
cnoxhowes, ont ddja stî
acontêyes dins l' cours di
boûsse di dvant. Did la,
l' ereur des cis ki s' ripoiznut
sol l' analize soûmintrece
(les fondamintås ki nos
djhéns enawaire).
Sifwaitmint, li cours di
boûsse ni pout nén esse
diviné pa des coubes. Les
coûbes, c' est ene imådje do
passé, et l' cours, c' est on
biytaedje di deus djins ki
voeyèt l' avni diferinnmint. Li
reyaccion d' ene djin, on nel
såreut dire d' avance. Ça
s' pout foirt bén ki des
boursicoteus, tot voeyant
des coubes ki mostrèt kel
tite va baxhî - et dabôrd k' on
l' va vinde a grands côps – el
ratchtêynut ene miete pus
bonmartchî k' i n' esteut. Tot
l' ratchtant tertos eshonne, el
fijhèt rmonter. Et les
fameusès coubes si rtournèt
tot d' on côp.
Lucyin Mahin.

Vla ddja on ptit moumint k' on-z è cåzéve. Mins cwand l' comene di Libin
priya les djins po vey cwè divant di cmincî si inkete commodo et incommodo
e moes d' avri, ci n' fourit nén deus pelés et troes tondous ki vnît å « Spåce-
Camp » a Transene, mins ene flouxhe di 300 djins po dire « nonna » å
pordjet.
Onk di zels : Ernest Benoit, on soyeu a Viyance, s' esplike cial

4000 troyes a Papene : neni, saiss, ti !
Å cminçmint, dji trovéve ça
bén, ene maternité po des
ptits coshets. Dji m' dijheu
k' ene cintinne di troyes e
plin air avou tchaekene dijh
pitits pouchlets, a deus
poirtêyes par an, ça nos
fwait ene peuplåcion d' 2000
tiesses. Radjoutans î ene
dijhinne di måyes po potchî
ces nosse-dames la, ça nos
fwait ene peuplåcion d' 2010
troyes, godis et pouchlets.
C' est a pô près li nombe di
pourceas des shîs viyaedjes
di l' intité d' Libin, divant
l' rashonnmint des comenes.
Disk' adon, dj' esteu
d' acoird.
Dj' a ravalé m' raetchon
[déchanté] cwand k' on m' a
dit k' i gn åreut 4000 troyes !
Çou ki fwait 80.000
pouchlets, Papene divénreut
l' veye li pus peuplêye del
province.
"Bondjoû monsieu Danis,
I paret ki vos vloz, avou
l' benediccion d' IDELUX,
astaler ene oujhene ås
pouchlets avou 4000 troyes.
I paret minme k' Idelux
manceye les otorités del
province et del comene
d' elzî côper les vives e cas
di rfus.
Di cwè k' dji m' mele ? Ça
fwait k' les djins, i contèt po
rén, dabôrd ? Ça rshonne a
do sovieto-stalinisse, çoula !
Et avou 4000 troyes, evoye
po l' adjeyantisse ! Gn a-t i
co des subzides uropeyins
avår la come po l' tchinisse
di Pwès et Sint-Houbert ?"

Dj' espere bén k' on n' va
nén displaecî les måcontins.
Paski c' est 90 % del djin ki
volrè dins les goulaks !

Les nodeurs des
pourceas

Vos savoz surmint bén,
monsieu Danis, ki les troyes,
ça n' sint nén bon ! Et voleur
astaler ça, dins ene redjon
ou çk' on respire li boune air
a plin peumon, c' est
d' l' incivisse, monsieu
Danis" !
Dins l' tins, cwand ene djin
esteut todi niche sor leye, on
djheut d' leye : "c' est ene
niche troye ! C' esteut li pire
des insules. Ebén, monsieu
Danis, vos et vos copleus,
vos insultez nosse bele
province avou vos troyes.
Vla kékès anêyes, dj' aveu
on Flandriyin k' esteut on
cande a nosse soyreye. On
bea djoû, e somadjant
disk' a tere, i m' dit :
- Tu sais, savez-vous, j'ai
pas bon rentrer chez moi !
J'y resterai pas toute ma vie,
tu sais.
- Pourquoi Ruddy ?
- Ça sent mauvais chez
moi ! A 10 km, avant de
rentrer je sais que je rentre,
rien k' a l' odeur.
On bea côp, mi cande a
candjî d' climat. Il a nd alé
monter ene societé en
Inglutere, eyu çk' i gn a pont
d' troyes. Asteure, il est
pinsioné et mi ossu;

damaedje, on s' a pierdou
d' vowe.
A ! Pardon ! Vos
n' compurdoz nén çou ki
dj' di ?
A mins ça, monsieu Danis,
on-z est el Walonreye, hin,
voci ! Et voci, on cåze li
walon !
On nos serene les orayes al
tévé, troes côps par
samwinne ki, po awè ene
plaece, udonbén s' astaler
dins l' payis flamind, i fåt
aprinde li flamind. Ci n' est ki
d' djusse ! Mins ci n' est ki
d' djusse ossu, ki po
s' astaler el Walonreye, i
fåye cåzer walon; et c' est
l' minme tchôze po vos 4000
troyes !
Vos raplez, vla kékès
anêyes, a Lovén, li fameus
Walen buiten !" ? Vos raplez,
les ptits vicaires et les
beguenes ki fjhént disfiler les
ptits efants avou des
pancwåtes avou, sicrît dsu li
minme fråze k' i criyént a
s' råyî l' gargasson : "Walen
buiten ! " ? Oyi, oyi, monsieu
Danis, c' est insi : li classe
intelectouwele di Leuven (dji
di bén Leuven pa respet po
vosse lingaedje) s' a abaxhî
å rang d' vos troyes po fote
les ptits Walons a l' ouxh di
l' univiersité. C' est des
cayets k' on n' roveye nén,
savoz, çoula, monsieu
Danis. Après ça, vos vôrîz
k' on rçuve les bresses
grand å lådje totes vos
troyreyes et vos
pourcelreyes ! Nonna, saiss,

valet; rén d' tot ça ! Å diale
bén lon vosse matire ås
såcissons, voyoz ça azès
Chinwès, ki vnèt cweri nos
bwès : i vos ravoyront les
tripes, djambons et
såcissons meyeumartchîs ki
s' i serént fwait amon les
Walons !
"Et pu, si vos croeyoz ki
vosse lingaedje est
univiersel, nos vos frans
plaijhi e vs respondant dins
l' minme sinse : "Varken
buiten !"
Tot ça n' est k' ene istwere di
gros sôs. Mins si l' årdjint
n' a pont d' odeur, les troyes,
zeles, elle end ont,
d' l' odeur, et del mwaijhe,
eco.
Dijhoz a propos, d' eyu
çk' ele vinèt vos troyes ?
- Ne vous tracassez pas
c' est nous qui les
fournissons.
L' amagnî, po totes ces
biesses la, vos l' alez achter
å ptits cinsîs d' avår ci ?
- Ne vous faites pas de
soucis pour de si petits
details, la Maison Danis
fournit tout.
Bén dabôrd, foû des strons,
cwè çk' i va dmorer pol
payis ?
- Ce sont des details sans
importance, nos trouverons
dans les environs des
propriétaires redevables a
nos confrères du
Boerenbond, qui seront
obligés d' accepter les sous-
produits de notre industrie
porcine.
Si dj' comprin bén, vs savoz
ddja bén eyu çki vs alez
stårer les purins ?
Vos savoz portant bén ki les
seules rissoûces del
province, c' est l' aiwe et les
bwès. Si vs alez anichter les

poujhåvès aiwes [nappe
phréatique] avou vos
troyreyes, i n' nos dimorrè
pus rén. A siya, les bwès po
les Chinwès.

Li role d' IDELUX
Dji n' comprin nén IDELUX
di s' ecalandyî avou des
djins come vos. Li societé
IDELUX a dins ses dvwer li
respet d' l' evironmint. Kimint
pout ele voleur oblidjî nosse
comune a emantchî on
sfwait tchinisse, dabôrd ki
des ptitès eterprijhes do
payis s' årént bén volou
astaler so l' site di Papene. Il
ont stî revoyîs come on stron
so ene palete. IDELUX a
rfuzé on pepinierisse e lyi
djhant k' ene pepinire, ci
n' est nén d' l' agricoûteure.
Dandjreus ki ça n' sinteut
nén mwais assez !

Li comene foirceye
d' accepter ?

A propos d' ecalandiaedje,
gn a nén seulmint IDELUX,
mins eto les otorités del
Province.
Insi gn a l' Govierneu k' a
houkî lanawaire li Consey
del comene di Libin å palå
provinciå. Paret i, i n' a nén
tourné åtoû do pot. "Vous
acceptez le projet d' IDELUX
ou vous n' avez plus rien sur
le zoning do Libin"
Berlaf ! Atrape ça, c' est do
lård ! Si on n' lome nén ça
del dictateure, dijhoz m' çou
k' c' est ?
Mins, leyans çoula po ene
bounete a Matî ! Li neu, dit-

st i l' soyeu, c' est k' avou
ciste aroke la, nosse novea
consey, i n' î est nén co, al
taeye ås fraijhes. 
Nosse pitite mayoresse a
prometou k' ele shuvreut
l' avis del djin. Mins po ça, i
fåt voyî bråmint des papîs po
lyi mostrer ki l' contrumasse
des djins sont disconte li
"pordjet Danis".
Pus k' i gn årè d' papîs, pus
åjhey elle årè po-z afronter
l' dictate des grands
mwaisses del Province.
Ernest Benoit, li 13 di may
2006.

Come ene veye di 8000
djins

Ene troye, ça fwait bén 150
kg, dowô, et co hay.
Dabôrd : 4.000 troyes a 150
kg, ça fwait 600.000 kg
d' biesses, sins conter les
pouchlons. On ratind 10
pouchlons deus côps l' an, ki
vont esse nouris di 1 a 20
kg. Avirans lzès a 5 kg. Vo
rla co 200.000 kg.
Tot eshonne, ça monte a
800.000 kg.
Si ça sereut des djins, ça
vos freut ene pitite veye di
8000 dimorants, a 50 kg par
djin. Dipus ki les 6 viyaedjes
do ban d' Libin, ki n' fwait ki
5.000 dimanants.
Ût meye djins ki leus
mannestés si rtrovront, voye
non voye, dins li ptit « Bî del
Pirafin », ki va rdjonde
l' aiwe di Lesse 5 km pus
lon.
Et, a voye d' oujhea, les
grotes di Han ni sont k' 10
km lon ! ! !
Lucyin Mahin, so
"Berdelaedje"

Gn a sacwants djoûs, li påpe Benoet XVI a scrît ene "prôpe lete da sinne", Summorum
pontificum cura, ewou k' i dit ki l' viye messe rominne n' aveut måy sitî tapêye evoye, mins
copurade k' ele est todi boune a esse dite. La on djåze del messe rominne. Mins ki sereut ç’,
li messe walone, dabôrd ?

Kéne messe po les Walons ?
Li Walonreye a stî
crustinnijhêye pås moennes
inglès et irlandès. Ça fwait ki
les prumîs Walons crustins
ons yeu l' rite gayel, ou bén
on rite romin di coxhe
inglesse.
Les moennes des moustîs
comme les cias d' Åssôrt ou
d' Fosse, c' esteut des
Irlandès, et sint Foranan,
onk des zels, a fwait ses
scoles a Armaxh. Dabôrd, il
ont dit messe d' après l' rite
irlandès. Did l' ôte costé, des
sints come Bertwin di
Malone ou Abel di Lobe ont
fwait messe come les Inglès,
k' avént li messe rominne,
avou sacwantès waibes et
priyires nén come les ôtes.
Tchårlumagne a tot fwait po
ctaper les ôtes rites, et
l' concile d' Åxhe (817) a
oblidjî tos les crustins do
Coûtchant a dire messe
come a Rome. Ça fwait ki di
ç' timp la, disk' a 1970, cial
on dijheut messe come a
Rome. E 1970, li novele
driglêye di messe a rexhou
foû do missel da På VI, avou
l' Novus ordo missæ.

Cåzans on pô del viye
messe rominne…

… et do Novus ordo. Li
messe rominne a skepyî foirt
foirt timpe, e grek. Do trevén
di sint Damaze, å IVe sieke,
ons a cmincî a l' dire e latén,
po k' les djins compurdénxhe
çou k' on djheut. Li romin
canon, k' est å mitan del
messe, aveut stî scrît på
djermêyes di crustins des
prumîs siekes tot-z ouxhant
12 fråzes et ene

docsolodjeye å coron. Li sint
Grigôre li Grand (+604) a
metou les 12 fråzes e l' ôre
k' on conoxhe disk' asteure.
Li seule afwaire k' a stî
candjeye, c' est l' no da sint
Djôzef k' a stî metou avou
les apoisses pal påpe Djihan
XXIII.
Tant k' ås priyires di
l' ofrixhaedje, ele vegnnut do
IVe sieke, mins les
candjantès priyires (po
l' raploû, so les bistokes,
après l' comunion, les
prefaces), zeles, elle ont stî
scrîtes ene miete pus tård.
Pol restant, rén n' a stî
candjî. Djusse k' e 1570, li
påpe Piye V a modifyî les
scrijhaedjes e rodje, ki sont
seulmint des esplicaedjes po
dire çou k' i fåt fé, mins i n' a
rén rfwait d' novea å tecse
del messe.
Li Novus ordo, c' est ene
nouve driglêye del messe,
k' a stî scrîte pa Annibale
Bugnini et ses soçons. Po
l' ofrixhaedje il ont pris des
priyires di dvant l' soper des
Djwifs, et po messe, il ont
scrît troes priyires
ucaristikes k' il avént edvinté
zels-minmes. Il ont forbatou
ki leus priyires vinént des
sints Ipolite et Bazile li
Grand, mins i parèt k' il ont
prins boû po vatche. Poy, il
ont stronné l' romin canon, et
avou leus troes edvincions
ça a dné cwate priyires
ucaristikes. Ces priyires
ucaristikes la ont été
ratournêyes ezès "langues
vernaculaires", po nozôtes li
francès, et dabôrd, on nos a
fwait acroere ki ça sereut

ene vraiye "eucharistie à
l'usage des francophones".
Po l' brevåre [bréviaire],
c' est l' minme sacwè.
Enawaire on tchantéve:
"Veni creator spiritus /
Mentes tuorum visita / Imple
superna gratia / Quæ tu
creasti pectora." ("Vinoz,
vos, l' esprit ki prusteye, /
Alez s' cweri les tuzaedjes di
vos djins / Rimplixhoz del
gråce do cir / Les pwetrenes
ki vos avoz prusti").
Asteure on tchante purade: Il
suffit d'être, et vous
entendrez / Rendre la grâce
d'être et de bénir; / Vous
serez pris dans l'hymne
d'univers, / Vous avez tout
en vous pour adorer. / Car
vous avez l'hiver et le
printemps, / Vous êtes
l'arbre en sommeil et en
fleurs." Si dj' comprin bén,
asteure, i n' fåreut pus ki
dj' preye li Bon Diu, mins
copurade ki dji m' preye mi
minme...
Po les protestants, li
liturdjeye, c' est cwand les
djins ont des croeyances, et
candjî tofer les priyires
d' après leus croeyances:
candjî d' priyire come
d' idêye, et d' idêye come di
tchmijhe. Après awè rexhou
so papî des paroles, on va
oblidjî les djins a les eployî.
Po les crustins d' trådicion
(catolikes, ortodosses,
anglicans, vîs-catolikes, etch
etch), les djins cominçnut a
priyî et diner les pyirires pus
lon, di pere e fi, et mete so
papî les pus beles des
priyires. (shûte p. 17)

Spôrts : les tchafiaedjes do Ptit Louwis (6)

L’espwêr avou… les espwêrs

Di timps-in timps, nos plons
yesse fièrs di yesse çu
qu' nos 'stons. Pouqwè ?
dalèz m' dire. Wètèz in pô çu
qu' nos espwêrs vègnnut di
rèyussi è fotbale.
Si les djouweus eyet
l'ètrin.neu d' l’èquipe
prumière èn mèritnut nén
qu'on dvize di yeusses
télmint is ont stî mwés dins
toutes leus pârtiyes, on ndè
dira nén ostant des ptits
djon.nes.
- A c'est seur. Ç' n' est nén
télmint in problin.me di talant
eyet d' capacités ou bén co
min.me d'espéryince. Non
fét ! I gn a surtout çu qu'i
gn a dins leu tiesse. Ça,
c'est m'-n avis. Yeusses rola,
is djouwnut pou gâgnî.
C'est qui les ptits Beljes
n'avît nén peu d' èdaler
padvant. Is avît çu qu' nos
pourîs lomer el sinse do
sacrifice pou, quand
gn aveut dandjî d' bouchî ls
èreurs des ôtes, yesse la
pou-z aratchî l' balon aus
djouweus d' l' ôte èquipe.
Eyet vla comint is ont
rèyussi l'esplwèt d' ès
qualifyî pou l' dèmiye finâle
di l'Euro 2007. Mins ètou
pou les Djeus Olimpiques di
Pèkin.
Dins ç'-n èquipe la, i gn a
des djon.nes avou des nos a
rtènu pou pus taurd. Nos
ârons seurmint l'ocâsion di
dè dviser dins saquantès
anéyes.
- Fwè da Ptit Louwis ! Dji
pinse a Mirallas, Ciman,
Haroun, Blondel, …, eyet
tous ls ôtes.

Si rola è l' Holande, toutes
les pârtiyes dè valît les
pwênes, el dérène a
Heereveen conte les
Holandès èdmeurra dins les
mémwères des amateurs di
fotbale. Rola, les Espwêrs
ont stî rèyussi in deus a
deus qui les assureut
d'aratchî leu tiquet pou
Pèkin. Les omes da de Sart
ont dvu mète el pressiyon
eyet djouwer pus hôt pou
n' nén yesse èfoncîs pa ls
Orandjes. El fuzéye èvoyîe
pa Sébastien Pocognoli, bén
lancè pa Blondel, mèriteut a
lèye toute seule ès pezant
d'ôr. Èç djouweu la a dayeur
sitî lomè " l'ome del pârtiye ".
Pou chûre, i gn aveut pus
qu'a t'nu in quârt d'eure. Çu
qu'is ont fét.

Sébastien Pocognoli
El dèmiye finâle conte el
Sèrbiye n'aveut pus wêre
d'impôrtance. El principâl
esteut dins l' satch : èdaler a
in tournwè olimpique, çu qui
n'aveut pus arivè aus
djouweus di no payis dispu
… 80 ans. Les espwêrs
âront insi l'ocâsion d'èdaler
rtrouver Huanhuan, el
mascote des Djeus di Pèkin
è 2008.

El rèyussite è l' Holande,
ç' n' est nén seulmint l' cène
d'ène èquipe, mins ètou i
n' faureut nén roubliyî leu-n
ètrin.neu, Djan-Françwès de
Sart.

Djihan-Françwès do Sårt
On dit toudi qu'èç mestî la
n'est nén aujiy. C'est l' vré.
On l'a vèyu avou Djacky
Matthyssen a Châlèrwè èt
dispu don, passè dins
l' Vènîze do Nôrd, a Bruges.
Quand l'èquipe gâgne,
tertous est binauje. Mins
quand èle cominche a piède
des plomes, on est râde su
l' dos d' l’ètrin.neu. Adon, i
n' faut nén fé l' fine bouche
quand nos avons ène èquipe
nationâle qui pète des
flames.
Du costè d' Pèkin, ça sra
ène ôte istwêre. Mins les
céns qui, come mi, ont wétî
dins l' bwèsse as imâdjes les
pârtiyes des espwêrs è
l' Holande ni l'ergrètnut nén.
Eyet rèyussi ene gadjûre
téle qui çtèle-la (come direut
Djan-Luc Fonck), adon
qu' l’èquipe preumiyère n'est
nule paut, c'est d'dja
quazimint èn esplwèt.

Jean Goffart, li 1î d' awousse
2007.

Li waeyén-tins [automne] riserè bénrade la ; c' est l' moumint ki les åbussoneus s' rafeynut
po-z aler ås tchampions dins les bwès et les tchamps. Mins on pinse kécfeye mete si mwin
so on tchampion, et pougnî dins ene vesse di leu.

Deus tchampions nén trop catolikes

Li tchapea d' macrale
Li tchapea d' macrale
[Amanita phalloides], c' est
èn epweznant tchampion ki
vént dins les bwès, del
famile des amanites. Il est
lomé "tchapea d' macrale"
(kécfeye) paski les macrales
si siervént voltî di s' tiesse
po fé leus maxheures.
C' est on bea tchampion ki
crexhe å waeyén-tins. I vént
al tere dins les bwès d' åbes
ås foyes, aprume padzo les
tchinnes.

Si tiesse (disk' a 15 cm
lådje) n' a nén todi l' minme
coleur. Ça pout aler do vert
eschite, å gris bronze ou å
vete foirt clair. Li tchapea est
eto bén rlujhant et mostere
totès ptitès royes, a môde di
balinnes di paraplouve.
Li pî do tchampion (15-20
cm, long et 2-3 cm lådje) est
ene miete rinflé. Si coleur
est blanke, cabolêye di vert
di gris. Å mitan do pî, n a-st
on blanc anea avou des
firlotches.
Å dzo do pî, i gn a-st ene
ronde ewalpeure del cogne
d' on saetch, fwaite di

blankès lames, assez
serêyes.
I node ene miete come ene
rôze estant djonne. Mins, tot
divnant vî, il cmince a sinte
mwais.
S' i pout touwer ene djin, les
lumçons endè plèt magnî
sins rujhes.
Jean-Pol Grandmont.

Li silocibe des flates
Si vos m' voeyoz on djoû, a
l' erire-såjhon, dins ene
waide k' on n' î mete pupont
d' biesses, et m' abaxhî dilé
on hoûsset (plaece avou
totès sôres di yebes
rafiantes d' azote, ki crexhèt
so des flates di vatches, des
strons di tchvå, des peteles
di bedots), vos vos diroz ki
dj' so ås åbussons.
Mins vos n' mi voeroz nén so
les pasteures k' on-z î a
semé ås ecråxhes tchimikes
å bontins ubén di l' esté.
I fåt co k' il î fwaiye crou et
k' i gn åye do solea assez.
Nonna, c' est m' pa ki
s' ocupe d' aler code des
magnåves tchampions dins
les tchamps et dins les
bwès.
Mi, dji ramasse ås silocibes
des flates [Psilocybe
semilanceata]
C' est ene sôre di ptit
tchampion avou ene copowe
[conique] grijhe tiesse, avou
come on boursea al
miercopete. I vént pa plakes
di trinte a céncwante
åbussons. C' est tot çou k' i
fåt po fé on ptit voyaedje
sikedelike.

Ca dins les silocibes, gn a
ene drouke ki vs dene des
forvuzions, li silocibene, del
famile do LSD. C' est Albert
Hofmann (l' askepieu des
laboratweres Hofmann-
Laroche) ki mostra çoula
l' prumî e 1962.
Les forvuzions do silocibe
Les efets sont bråmint pus
foirts avou des souwés
tchampions k' avou des
frisses. Les forvuzions arivèt
åjheymint avou 10 setchis
tchapeas, mins i ndè fåreut
ene cwarantinne di frisses
po-z aveur li minme efet.
L' efet dispind di l' estat del
djin divant d' endè prinde.
S' elle est tote seule dins on
bwès, ele voerè purade des
belès fleurs et des åbes ki
s' kitoirdèt. Mins si l' magneu
d' droctant tchampion est
avou des djins ki l' riwaitnut
d' cresse, i va aveur l' epinse
k' i gn a des moudreus (u
des djindåres) kel shuvnut.
Et cori evoye, u s' coûtchî al
tere po s' rinde.
Les efets cminçnut après
ene grosse dimeye eure, et
durer 5 a 8 eures.
Come di djusse, dji n' vos di
nén m' no, djusse mi spot :
Siné : Colas Scarbote.

Li soucreye d' Inguezêye
e 1948

Dj' a viké tote mi djonnesse
a Inguezêye. Nos lodjéns
rowe del Drapreye, amon
Driyon. On loméve li rowe
insi pask' ene miete pus lon,
gn aveut ene oujhene la
k' les cinsîs amoennént leus
betråles po fé do souke.
Li betråle å souke, c' est nén
l' minme betråle ki po dner a
magnî ås vatches. Li cene
po les vatches est rodje et
ronde, del cogne d' ene
botaye å rvier. Li cene å
souke rishonne pus a on
traitoe [entonnoir], avou ene
grande cawe, ey elle est pus
blanke.
Cwand c' esteut l' moumint
di råyî ås betråles, gn aveut
des trins etirs di Flaminds
k' arivént. Ces djins la rotént
sovint a pîs dischås, et
n' avént k' on ptit bagaedje
di toele so leu dos. I lodjént
dins les gregnes des cinses,
et dmorént disk' a oyou
fwait. Il avént ddja vnou
sacwants moes dvant, po
distroker. Tant k' i fjheut
clair, il estént a djno avou
ene pitite raezete po bouter.
Cwand i rivnént po råyî, on
lzî dnéve ene fotche ås
betråles. Ciste usteye la est
come ene fotche ås deus
dints, avou ene cogne po
pleur råyî li cawete, paski
c' est la k' i gn a l' li pus
d' souke.
On tcherdjive les betråles
dins des tchårs et on ls
emoennéve al rapreye a des
kilometes å lon.
Arivés dins m' rowe, les
tchvås et les begnons dvént
ratinde leu toû. Paski
tchaeke begnon diveut esse
pezé, distcherdjî, et ripezé a
vude. Et pu, on purdeut èn
etchantiyon po mzurer li

porcintaedje di souke. Tot ça
so ene bascoule di deus
metes so cénk. I gn aveut
des files dins totes les rowes
do viyaedjes, nute et djoû.
Tote li nute, on-z etindeut les
boûs et les vatches ki
shoflént, les tchvås ki
pestelént et henixhént. Les
broûs des betråles, les flates
des boûs et des vatches, les
strons des tchvås, tot
comaxhîs, avou padzeu tot
ça, li hinêye et les bruts des
biesses, des scoreyes, des
cinsîs ki s' mwaijhixhént,
c' esteut come dins Zola.
Les betråles estént
distcherdjeyes al fotche dins
les canivås. Did la, elle
estént lavêyes ey evoyeyes
al rapreye.
Mi popa conoxheut
l' directeur, et nos plént fé
vizite on côp par an. Tot
esteut metou en erote avou
ene machine al wapeur
k' aveut on regulateur di
Watt. On pleut rwaitî di tos
les costés : gn aveut des
rowes di bwès ki tournént,
des corwès pattavå tot, del
wapeur, do brut, li hinêye
des cûtès betråles.
Les lavêyès betråles estént
côpêyes come des fritches,
et metowes dins des
bassenes di keuve.po esse
cûtes. Li djus arivéve adon
dins ene cuve pus grande ki
les ôtes (3 metes lådje et 4 a
5 metes parfonde). ki les
ovrîs lomént :"li fosse ås
liyons".
Ci djus la esteut evoyî a
Wanze pa des tuyos. Ça
fjheut 30 km dins tere.
Les cinsîs divént co rivni on
côp po cweri les pules po
lzès mete e silo po dner a
magnî ås biesses di l' ivier.
Willy Marchal, måss 2007.

Li Sint-Nicolai e 1905
On n' esteut nén foirt a si
åjhe.
On s' contintéve di waire di
tchoi. Come on n' aveut k' a
sucî s' pôce, on cåzéve del
Sint-Nicolai cwénze djoûs
d' avance. Mins, on vikéve
dèdja so l' esperance. Les
efants schoûtént dedja mia.
Kécfeye peu k' sint Nicolai
åreut stî la.
On djheut ses påters tertos
eshonne, e rivnant di scole
ou el majhone. On fjheut
s' comande so on boket
d' papî, e waitant dijh côps si
on n' aveut rén rovyî. On
s' aschideut al tåve, al
loumire do kénket, paski,
divant di scrire, on magnive
on boket. On-z arandjive å
mia les shabots et les
assîtes. On rabresséve ses
parints et on aléve doirmi so
ses tchåsses.
Li londmwin, cwand on
s' levéve, on riyeut ou on
breyeut, paski, sovint, on
n' aveut nén yeu çk' on vleut.
Sacwants djaeyes et ene
pougneye di noejhes. Pus
tård, ça a stî ene miete mia.
On-z aveut on baston
d' tchocolat ou on nougat. Et
co ene miete pus tård, ça a
stî deus orandjes et deus
Sint-Nicolais d' påsse, u des
bonzomes di speculôsse.
Avou ene orandje, on aléve
on samwinne e-z è magnant
on cwårtî en alant a scole. Et
coeyoz m' bén, ça n' nos
shonnéve nén drole.
C' esteut l' môde po
tolmonde a ç' tins la. Comint
vôrîz k' on roveye tot ça ?
Asteure, les tins ont bråmint
candjî ; les efants ni
dmandnut rén po magnî, ki
sint Nicolai ni sepe cwè dner
po lzî plaire.
Daniel Marchal, diviè 1985.

Les penitinces a scole
Cwand dj' esteu ptit,
dj' atindeu sovint mi pere et
les cis di si ådje cåzer des
mwaisses k' il avént yeu a
scole cwand il estént
gaméns. Mi pere fijheut
pårteye des cis ki n' alént a
scole ki tins d' l' ivier cwand i
gn aveut del nive et ki les
travos dins les tchamps et
dins les bwès estént finis po
l' anêye. Come i fjheut froed,
il avént tchaeconk ene
schene [bûche] di bwès,
po-z alimanter li stouve,
ådzo do droet bresse, et li
schaye et l' toutche dins on
ptit saetch dins l' ôte mwin.
Les classes estént grosses
tins d' l' ivier - todi dipus
d' cwarante efants -, et po
s' fé schoûter, des mwaisses
k' i gn a eployént li foite
manire.

Li "plake" et les ôtes
bouxhaedjes

On loméve ça « appliquer
la férule » e walon « diner
del plake » . Cisse penitince
la egzistéve dins totes les
scoles do tins k' ele fijhént
pårteye des moustîs
[monastères] avou les cours
dinés pås moennes.
C' esteut ene plake di cur ou
d' bwès ki les mwaisses
avént po bouxhî so les
påmes des mwins des cis k' i
vlént puni. En Inglutere, li
scoreye esteut pindowe
addé l' tåvlea et t' aveus
droet a ostant d' côps pa
fåte. C' esteut bén specifyî
dins ene lisse ki pindeut a
costé del sicoreye.
Cwand l' plake a yeu stî
disfindowe, les mwaisses
prindént ene plate regue po
bouxhî so l' plat des mwins.
Ça fjheut bråmint do brut

mins ça n' fijheut nén foirt
må. Les pus metchants des
mwaisses bouxhént sol dos
del mwin, et les
« crapuleus » bouxhént sol
dos del mwin avou ene
cwårêye regue.
Mete on gamén dins l' cwén,
c' esteut ene djinteye
penitince mins i gn aveut
des pus deures. Dijhans e
passant ki dj' end a cnoxhou
onk ki fjheut ça e djhant
avou çk' i croeyeut
d' l' umour: « Va s' mode les
araegnes dins l' cwin ! ». On
ptit d' prumire anêye aveut
telmint peu des araegnes k' i
tchoûléve po n' î nén aler.
Onk des mwaisses prindeut
les efants pås orayes ou bén
pås tchveas ådzeu d' l' oraye
et i saetchive foirt et les
toide etot gueuyant des
fråzes di colere. Ça lyi aveut
valou on spot: « li råyeu
d' orayes. »

Sôres di penitinces dins ene sicole
e l' Almagne e 1849

On djoû on mwaisse a fotou
on côp d' cwarêye regue so
l' oraye d' onk di prumire
anêye. Vos n' m' alez nén
croere, li tinroxh [cartillage] a
stî ctayî nete et li dzeu
d' l' oraye a ployî et i ploye
co. Li pere di l' efant a stî a
scole et a fotou ene sacrêye
roufe å fré e kession.

I gn aveut les cis ki metént
les gaméns a djnos so
l' estråde. Pus foirt : i les
metént a djnos so ene
cwårêye regue. Co pus foirt,
i les oblidjént a mete les
bresses e croes. Co bråmint
pus foirt : i metént on gros
live so tchaeke des mwins e
croes. Mådjinez vs èn efant
a djno so l' estråde avou ene
cwårêye regue ådzo des
djnos, avou les bresses e
croes et on gros live so
tchaeke mwin. Si ç' n' est
nén ça del torture, dijhoz
m' çou ki c' est !

Les rcopiaedjes di royes
Dins ene ôte rîlêye di
punicions, i gn a les cenes
k' i faleut scrire cint côps
« Je dois me taire an
classe » « Je ne peux pas
parler wallon » « Je dois
arriver a l' heure » « Je dois
faire mon devoir » « Je dois
me laver les oreilles et le
cou » « Je ne dois pas
lancer de boules de neige »
« Je ne dois pas embêter les
filles des Sœurs »
Cwand dj' a yeu mu diplome
di mwaisse di scole, dji m' a
djuré di n' djamåy eployî ces
metchantès biestreyes la et
dj' a tni parole… såf ki di
tinzintins dj' a fotou ene
bafe. Dj' a minme on djoû
fotou ene bafe a m' gamén
k' esteut a scole addé mi et
ça, divant tos les ôtes del
classe. Djel voe co-z eraler a
s' plaece e breyant.
Et céncwante-troes ans
après, cisse bafe la MI fwait
co foirt må.
Emile Petcheur, del soce
des Rcåzeus d' walon.

Li shijhinme roman da
Lucyin Somme

C' est l' paskeye da Djhan-
Leu, on vî rolî, ki toûne les
viyaedjes. Nén bea a vey,
mins ki n' freut pont d' må a
ene moxhe. Ça fwait k' dins
l' payis d' Florene, po fé
schoûter les efants, on lzî
dit: soeyoz vayants, ôtmint
Djhan-Leu vos vénrè apicî.
Et c' est l' Djihan-Leu lu-
minme ki vos va vni conter li
spoûle di si vicåreye, dispu
l' sicole di Maredret, li cårire
di Spontin, cwand il a ataké
a ndaler so les voyes, disk' a
Eptene, li moude di
s' matante d' Eptene
(Emtene-dilé-Florene),
djustumint, li pote a Dinant,
pu ... dji n' vos di pus rén.

Li romantisse et
l' filozofeye

Djhan-leu, c' est èn ome ki
vike å mitan del nateure, et
ki lyi cåze :
Dins on bwès, voeyoz,
tolmonde cåze avou
tolmonde. Sins ddja drovi
s' boke. Avou ses ouys, å
pus sovint. A pårt kécfeye
les moxhons ki sont tofer e
ramaedje. A pårt kécfeye on
cier po fé d' ses rinkinkins.
I n' sereut nén lon di pinser
come Rousseau : dins
l' nateure, les djins sont
bons; mins dins on viyaedje,
gn a dpus d' xhinåds ki
d' vayants.

Gn aveut pont di rnike. Gn
aveut les bons et ls ôtes. Et
co ! Ci n' esteut nén do
mitan-mitan come on l' åreut
kécfeye sondjî. Les bons,
dj' els åreu yeu rashonné
dins on saetchot d' fritches.
Les ôtes, zels, i m' end åreut
falou, des tchårs et des
begnons po les î mete tertos
eshonne et sayî d' les
conter.
Po rovyî les laidès keures
des djins, Djhan-Leu, k' a
todi on ptit calpin sor lu,
sicrît des pinsêyes, des
"idêyes po s' rimete
d' assene", sapinse a
s' soçon, li mwaisse di scole,
ki lyi a dné l' apinse do ptit
carnet.
Tuze aprume å bea sorire di
l' efant ki t' a criyî bondjoû.
Padrî l' nûlêye, vaila, gn a on
solea.

Kéne messe po les
Walons ?

(shûte del p. 8)
C' est po ça k' i m' shonne ki
Luther a stî moens
protestant ki Bugnini, la ki
Luther a ratourné tot çou k' il
a polu do latén en almand,
adon ki Bugnini a tapé
ttafwait evoye, et mete so
papî ses idêyes, si oblidjî les
djins a les eployî, avou
l' benediccion do påpe På
VI.
Po dire li vraiy, dji m' sin on
pô dzôrné pa sacwants
idêyes do rite romin di dvant
1970.
1. Li curé dit: "Bibite ex eo
omnes" ("Boevoz tertos did
cial"), mins i boet lu tot seu.
Nén diner l' cålice ås djins,
c' est ene dujhance ki vént
do XVIe sieke, et cisse
dujhance la a stî codanêye
på påpe Djihan VIII, pa sint

Ambrojhe et sint Djhan
Boke-d' -Ôr sacwants siekes
divant.
2. On n' sepeut pus ké sint
priyî, la k' i gn aveut bråmint
des priyires ås sints, a
l' Aviedje, et totes sôres di
nouvinnes et d' devocions.
Et i m' shonne ki l' Bon Diu
n' aveut pupont d' plaece.
3. Li latén m' ahesse bén,
mins dji sai bén ki bråmint
des djins n' el compudnut
nén. I fåreut fé messe avou
des mots ene miete
sipepieus, mins e lingaedje
des djins.
Mins tot ça, ça n' vént nén
do vî trevén, adon ki
l' rominne messe, leye, vént
do vî tins. Cwè fé adon? Mi,
dji voet voltî çou k' il ont
fwait, les inglicans ki n' ont
nén inmé les edvincions
protestantes da Thomas
Cranmer. Li missel inglican a
li messe rominne en inglès,
on spepieus inglès, avou
sacwantès priyires tipicmint
inglesses: ene priyire pol
purificåcion al plaece di
l' introyibo; les dijh
comandmints avou dijh
"Signeur, purdoz pitié", al
plaece do Kiriyé; ene priyire
inglesse divant d' comunyî.
Li tchant grigoryin est wårdé,
ey e leu lives di tchants ons
a wårdé les imes
gregoryinnes en inglès, avou
des ôtes imes sicrites pås
frés Wesley.
Et l' lete da Benoet XVI dins
tot ça? Dji croe k' il a bén
fwait, po diner "des libertés
timpesse". Mins i m' shonne
ki çou n' est nén assez. I
fåreut on live di messe pår
walon, des imes latenes
ratournêyes e walon, et des
tchants tuzés e walon.
Djôr Sfasie

Avå l' Daegntoele avou vos
cousses, et dins l' lingaedje
da Defrecheux.

Li prumire MSM e walon
Ene Messaedjreye Sol
Moumint, u M.S.M. permete
di berdeler avou onk ou
sacwants soçons, so les fyis,
et sol moumint. C' est ene
boune manire di poleur
trover des ôtes waloneus et
lzî poleur sicrire, ou minme
cåzer avou zels (si vos avoz
on micro).
Li prumire messaedjreye sol
moumint a aveur sitî
ratournêye e walon si lome
"Psi". Ele rote so çou k' on
lome li protocole XMPP, pus
cnoxhou sol no di "Jabber".

L' advantaedje di ci-cial,
eneviè les pus rlomés come
MSN dås Microsoft, c' est
k' il est libe et discintrålijhî.
C' est ç' libe protocole la
k' on-z a ptchî [préfère]
amon les waloneus. On
s' arinne po berdeler inte
soçons, ou co po discuter di
sacwès ou d' ôtes a vey
avou l' lingaedje walon.

Kimint çki ça rote ?
Dins l' protocole "Jabber",
tchaeke soçon est idintifyî
avou ene adresse k' a deus
bokets, come metans:
djandjan@nivele.be. Mågré
k' ça rshonne foirt ene
adresse emile, c' est nén
l' minme.
Vochal li manire ki ça rote.
Å prumî livea, on-z a les
pratikes (cliyints) ki s' raloyèt
å sierveu da zels. Tchaeke
cliyint evoye (et rçure) les
informåcions sol sierveu,

eyet l' sierveu evoye les
informåcions d' on cliyint a
l' ôte po on berdelaedje.

So l' imådje, on voet deus
cliyints, "Merche" eyet "Eva",
sol sierveu "jabberes.org".
Merche eploye li sistinme
d' operance Windows, eyet
Eva eploye li "SO BSD".
Mins deus sierveus "Jabber"
si polèt atôtchî (comuniker
inte di zels), çou ki permete
adon a tos les uzeus so
tchaeke des sierveus d'
arinner [contacter] tos les cis
d' l' ôte sierveu.
Come li protocole est libe, i
gn a bråmint des candes
(cliyints) "Jabber", di totes
les sôres, minme des cis ki
rotèt dins vosse telefone
axhlåve [portable], ou co des
ôtes k' ont on blanc pårtaedjî
tåvlea, ki permete di
dessiner a sacwants, ou co
d' djouwer ås echeks ou ås
dames.
Sopoirt do lingaedje walon
C' est les libes programes
k' on pout l' pus åjheymint
ratourner. Pol moumint, on-z
a cmincî a walonijhî les
programes "Psi" et "Jabbin".
Po ene pitite bistoke po tos
les waloneus k' eployèt Psi
ou Jabbin come cliyint
Jabber; dj' a fwait on
ratournaedje e walon (c' est
nén co fini, on côp di spale
est todi li bénvnou).
Vos ploz aberweter Psi so:
http://psi-im.org/" Vos ploz
aberweter Jabbin so:
http://www.jabbin.com/int/
Pablo Sarachaga
Pondants et djondants :
http://chanae.walon.org/walo
n/jabber.php

Avå l' bénmagnî walon, avou
l' Cicile di Tuyî, et ç' côp ci,
tot wårdant si accint.

Des ptitès cassoletes di
caracoles di Nameur
al' "Sambe-et-Mouze"

Tout çk' i fåt pou fé li rcete
pou 4 djins :
* In bocâl di 24 caracoles
(des gros mônîs si vos vloz).
* 2 a 3 chalotes
* 3 tomates
* 150 gr di lård fumè
* ene culière a soupe di
sètche dragone [estragon].
* in vere a vin d' on sètch
blanc vin.
* ene culière a soupe di
bûre.
* 250 gr di crème frèche.
Comint fé li rcete :
* Dins ene payèle, fièz
tchåfer li bûre avou li lård
côpè a ptits bokets, lèyèz
lzès bin roussi.
* Rajoutèz î les chalotes
côpéyes a ptits bokets;
Léchèz lzès cûre ene miète
* Vûdèz li vin èyèt l' dragone
ådzeu d' tout.
* Lèyèz aminer li djus, did
sul feu bin fèl.
* Vûdèz li crème; lèyèz co in
côp aminer, djusk' a çk' el
såce suche aspèchiye.
* Al dérène minute, ajoutèz î
les tomates pèléyes èyèt
côpéyes a bokets sins les
pèpins
* fièz ritchåfer les caracoles
dins li såce divant di les
sièrvi.
Cécile Van Oorbeek
43, rue de l'Institut
5004 Boudje
tel : 0477 674 914
emile :
cvanoorbeek@versatel.be

mailto:djandjan@nivele.be
http://psi-im.org/
http://www.jabbin.com/int/
http://chanae.walon.org/walo
mailto:cvanoorbeek@versatel.be

L' ABERTEKE
Copinreyes

Li Copinreye di Bastogne
Foyer culturel; tåves di
rcåzaedje e walon tos les
3inmes londis do moes.
Racsegnes : Claudine Voz-
Dewez, Neffe, 166, 6600
Bastogne; 061 21 11 50.

Les rcåzeus d' Bive (Bièvre)
Aisse del Tuzance (Centre
culturel) ; copinreye li prumî
mårdi do moes, di 15 e a 17 e.
Racsegnes : Dorchimont,
Mady, rue de Bouillon, 15 a
5555 Bive (061 51 11 65).
Baijot Louis, Rowe des
Mizeres, 7, 5555 Graide-
Station; (tel. 061 51 11 33, Fak:
061 51 20 85), emile
moulins.baijot@skynet.be

Les djåzeus e walon d' Manhé
Sale comunåle, tos les 4inmes
mierkidis do moes. Tåves di
rcåzaedje e walon
Racsegnes : Maire-Ange
Dehard 086 45 03 29 axhlåve :
0477 63 86 16
Li Copene Oufa (Oufalijhe)
Tåves di rcåzaedje e walon
deus côps par moes.
Racsegnes: André Lamborelle
(061 28 94 26), Marcel
Leboutte (061 28 91 14).

Ceke d' animåcion et
d' djåzaedje e walon di Rindeu
Såle do Consey comunål, li
prumî londi do moes a 20
eures.
Racsegnes : Jean-Marie
Hamoir ; axhlåve :
084 47 78 57.
Li copinreye di Tchårnoe
(Tchaurnè)
Li 3inme mårdi do moes al såle
do viyaedje, voye di Rwè a
Charneux (Harsin).
Racsegnes : Jules Lucy,
Nolåmont, 13, 6950 Tchårnoe
(Harsin) tel. 084 34 45 31 ;
axhlåve 0477 78 13 06 ; Josée
Buron, emile :
joseeburon@hotmail.com

Les Waloneus do Payis
d' Såm (Li Viye Såm)
Al bibioteke del comene del
Viye Såm.
Copinreye deus côps par moes,
di 20 a 22 eures, on londi so
deus.
Racsegnes: Joseph Baccus
(080 21 47 79).

Li copinreye di Timister :
Li prumî djudi do moes, on-z î
tchante des tchansons avou
l' tecse divant les ouys.
Racsegnes : Schoonbrodt,
Céleste, rue de l’égalité, 25,
4890 Timister ; emile :
celestesch@hotmail.com

Sicoles di walon
Les scrijheus walons do
Lussimbork :
Såle del sicole comunåle
d' Årveye (Arville), on semdi par
moes, di 2 eures di l' après-
nonne a 5 eures del vesprêye.
Racsegnes : Willy Leroy, rue de
Wacomont, 18 a 6870 Årvaye
(061 61 16 25), emile
willy.leroy@belgacom.net

Les raploûs do Ceke Literaire
Walon di l'Univiersité des 3
côps 20 di Lidje
tos les vénrdis a 9 eures, al
såle di l' Univiersité des 3 côps
20, avenue Joseph Prévers, 1 -
4020 Djoupeye (dilé l' mårtchî
d' gros).

Racsegnes Anne Delporte tel :
04 248 18 70 u Raymond
Dambly, rue de Beyne, 429,
4020 Djoupeye; 04 362 94 27.
Les scoles di Bive do moes
d' octôbe 2007 
Les mårdis 2, 9, 16, 23 eyet 30
d' octôbe 2007 a l' Aisse del
Tuzance (Centre culturel) di
Bive, di 14 e a 17 e.
Racsegnes : ccb@bievre.be
Les scoles di walon a Serè,
"So les Cmones" - Sur les
Communaux :
Li londi di 16 a 18 eures, po
tertos ; li mårdi di 16 a 18 eures

po les cis k' ont fwait l' prumire
anêye et po lès comedyins et
comedyinnes k' ont ddja
d' l' apriyesse.
Racsegnes : R. Joelants
(04/336 09 56) - F. Chaumont
(04/336 21 79).
Ene sicole di walon a
Tchåmont ?
Dji voûreu mete su pî on cours
di walon à Tchåmont-Djistou.
Dji cache après on professeur.

Vos ploz m'aider ?.
Ben à vos.
Michèle Deleuze
Service Information
Chaumont-Gistoux
010/68.70.16
Do tchôd modou so les

waibes e walon
Å 1î d' setimbe, n aveut 9233
intrêyes so l' eciclopedeye
Wikipedia
http://wa.wikipedia.org
Ça fwait 3 a 4 novelès intrêyes
par djoû dispu l' dierin
contaedje. Gn a eto bråmint
des pådjes ki s' ecråxhèt pår.
Gråces a tertos et a tertotes !

Djåspinreyes (foroms
éndjolikes & waibe-bloks)

"Berdelaedje", rén k' e walon.
http://berdelaedje.walon.org/

"Li walon d' emon nozôtes"
http://walon.cultureforum.net/

"Linux-wa - Walonijhaedje
des programes infôrmatikes"
http://walon.org/mailman/listinfo
/linux-wa

"Les notes d'Innocent Citron"
http://innocentcitron.blogspot.co
m/

"Les Psåmes e walon"
http://psalterium.skyrock.com/

Ene copinreye e walon ki rote
co so Yahoo
http://fr.groups.yahoo.com/grou
p/rcazeus_walon/

mailto:moulins.baijot@skynet.be
mailto:joseeburon@hotmail.com
mailto:celestesch@hotmail.com
mailto:willy.leroy@belgacom.net
mailto:ccb@bievre.be
http://wa.wikipedia.org
http://berdelaedje.walon.org/
http://walon.cultureforum.net/
http://walon.org/mailman/listinfo
http://innocentcitron.blogspot.co
http://psalterium.skyrock.com/
http://fr.groups.yahoo.com/grou

Campagne electorale
Les quate prezidints d' pârti sè
rtrouvneut, sins l' fé esprès, dins
l' minme avion privé qui les minne
dè Brussèle à Lîdje pou in debat
politique.
Asteûre, is s' mindjneut yun l’ôte
adon qu’après lès èlècsions, si ça
n’est nén ddja fét, i s' mètront
èchène aveu des grands sorires èt
des co pus grandès pougnéyes dè
mins.
Pou l' momint, is s’intrinnneut pou
lè spèctake èyû ç' qu’is vont fé
chènance padvant les djins.
Elio cominche an fèyant l' fel :
« Mi, djè poureu foute in biyèt
d' cénq cint euros pal fèniesse èt
rinde ène saquî eûreû. »
Ossi râde, Reynders lyi respond :
« C’est nén foûrt sôcialisse ça. Mi,
djè poureu foute 10 biyèts
d' cénquante euros pal fèniesse èt
djè rindreu 10 djins contints. »
Nollet, qui pou in coûp nè rwéte
nén al polucion, dit : «  Ecolo est
pou l' solidarité; mi, djè foutreu cint
biyèts d' cénq euros pal fèniesse
èt djè freu cint eûreûs. »
Asteûre qu’èle vént d' comprinde
dè qwè ç' qui r’toûne, Joëlle fét
deûs, twès grands moulinèts aveu
sès bras èt lance : « Au CDH, nos
dalons prinde nos rèsponsabilités,
èt n' pus cåzer aveu ene langue
dè bos, i fåt qu' Mossieû Di Rupo,
Reynders èt Nollet compèdneuche
què c’est nén an galvôdant
saquants liârds què ça va arindjî
les fiers ki clapneut. Nos-ôtes, å
CDH, nos dalons foute dès tones
dè bounès paroles pal fèniesse èt
nos rindrons eûreûs des monchas
d' militants qu’ont l’abutude dè
cwêre ås mirakes. »
El pilote soumadje èt dit å
copilote : « Non mins, vos ètindez
l' binde dè båyåds la padrî. Is n' sè
rindneut nén compte què mi, djè
poureu foute quate inocints pal
fèniesse èt qu' djè rindreu dès
miyons d' djins eûreûs »
Si ça poureut yesse vré !

Christine Tombeur – Djun 2007

Tchanteus e walon

http://www.allonie.com/mimile/

Prumire sitroete plake des Djifffs

http://djiffs.niceboard.com/Un-peu-de-tout-
c3/Premier-CD-f6/La-pochette-t13.htm

Schoûtez des powinmes da André
Gauditiaubois

http://pissierarchives.canalblog.com/archive
s/andre_gauditiaubois/index.html

Totes les dierinnès codowes
http://wa.wikipedia.org/wiki/Wikinoveles

http://www.allonie.com/mimile/
http://djiffs.niceboard.com/Un-peu-de-tout
http://pissierarchives.canalblog.com/archive
http://wa.wikipedia.org/wiki/Wikinoveles

